
De klokkestoel van Spange hadde indertied een wat ere, 

ienvooldiger konstruktie as de aandere klokkestoelen 

van Stellingwarf. Dat is op ’e foto van 1988 goed te zien. 

Ok de vorm van de kappe wiekte of van die van de ere 

klokkestoelen. Spange het vermoedelik nog niet zo hiel 

lange een klokkestoel, omreden et dörp vroeger een 

karke mit een toren hadde. Die karke wodde in 1825 

ofbreuken (1). In elk geval kan et hiel goed wezen dat 

in die tied de eerste klokkestoel van Spange bouwd 

is, en dat doe veur een wat makkeliker meniere van 

bouwen keuzen is. D’r is trouwens ok gien tekening van 

Stellingwerf bekend, die ja in de jaoren 1720-1725 een 

hieleboel klokkestoelen tekend het. Ok reden om an te 

nemen dat d’r doe nog gienend in Spange was. Van de 

vroegst bekende klokke weten we dat die geuten is deur 

Steen en Borchhardt uut Enschede in 1761. Et opschrift 

is: STEEN EN BORCHHARDT FUDUNT ENSCHUSAE 

1761; DIRK ROELOFS OOSTEN, PETER WUBBEN 

KERKMEESTERS TOT SPANGE. Disse zal dan in de 

toren van et eerder nuumde karkien hongen hebben. Et 

archief van klokkegieteri’je Van Bergen meldt dat daor 

op et laest een scheure in zat (2). 

De klokke die daornao kwam was van 1902 en wodde 

veur f. 210,- geuten deur A.H. en H.J. van Bergen 

uut Heiligerlee. Die klokke weug 162 kg en hadde 

as opschrift: GEGOTEN DOOR A.H. EN U.J. VAN 

BERGEN, HEILIGERLEE. Op ’e maantel stonnen 

allemaole feguren mit emblemen: 1. Et Nederlaanse 

waopen, 2. Concordia, 3. Meziek, 4. Keunst, 5. Globe, 

6. Haandel, 7. Wetenschoppen en 8. Mercurius (2). De 

klokke wodde in de Twiede Wereldoorlog vothaeld en is 



niet weerommekommen. 

Daornao kwam d’r in 1959 een klokke die geuten 

wodde deur Wolbert Jakob Kloek van Midwoolde. Hi’j 

was de opvolger van Van Bergen. Daor ston neffens 

H.J. van Nieuwenhoven op: GEGOTEN DOOR W.J. 

KLOEK TE MIDWOLDA 1958. Disse klokke is in 1989 

as slagklokkien naor de veurmaolige Bisschoppelike 

Kweekschoele in Beverwiek gaon. 

De volgende klokke was een broonzen klokke van 

1949 en wodde in Amsterdam ankocht. De klokke kwam 

uut de geriffermeerde Waalkarke die sleuten wodde. 

De klokke wodde geuten deur de N.V. Iezergieteri’je & 

Mesienefebriek Js. Zimmer & Zonen. Hi’j weegt 221 kilo 

en het een deursnee van 70,3 cm. Et opschrift is: PS. 

122 WIJ ZULLEN IN HET HUIS DES HEREN GAAN. 

GEROOFD 1942 NIEUW GEGOTEN 1949. Daoronder 

staot een gietersmark mit de initiaolen van J. Zimmer en 

de bekende drie krusies van Amsterdam. 

Ok et gietnommer 78 is op ’e klokke te zien. 

In 1955 wodde d’r een ni’je klokkestoel bouwd deur 

et timmermaansbedrief van de heer L. Visser uut 

Scharpenzeel. Dat was neudig, omreden de veurige 

ommewi’jd was! Disse klokkestoel zag d’r wel wat eers 

uut as de veurige, al bleef et soort kappe etzelde. Dat 

is op ’e foto van véúr 1940 goed te zien. De klokke, die 

mit et vliegende klepelsysteem luded wodde, is bi’j dat 

ommewi’jen baasten en wodde in Aduard weer maekt. 

Dat kostte doe f. 89,- en et vervoer van de klokke henneweer- 

denne f. 9,50. Et maeken van de ieken klokkestoel De klokkestoel van véúr 1940 

en et henne zetten d’r van kostte in die tied f. 1410,-. De 

heer D. Brouwer (1922-2003) die in de tachtiger jaoren 

van de veurige ieuw klokkeluder van Spange was, hadde 

nog et rekentien van meer 1956, daor aj’ dat op lezen 

konnen. 

De klokkestoel van now wodde op 23 augustus 1989 

plaetst. De klokkestoel weegt 4.000 kg en is nao et 

bouwen d’r van mit een trekker en een platte waegen 

over et laand naor et karkhof brocht. De keuperen 

dakbedekking is maekt deur et Technisch Bedrief 

Hankel uut Oosterlittens. Naodat de ni’je klokkestoel te 

plak ston was d’r dan nog die iene weens, en dat was een 

wat grotere klokke mit een wat steviger geluud. Dat kon 

deurgaon en op 27 oktober 1989 is de ni’je klokkestoel 

inluded (5). 

De klokke wodt op verzuuk luded bi’j et wegraeken en 

bi’j de begraffenis. As d’r iene wegraekt wodt de volgende 

morgen, zo tussen acht en negen ure, de klokke luded. 

Gaot et om een man dan lödt de klokke drie keer 

zoe’n drie menuten, bi’j een vrouw twie keer zoe’n vier 

menuten en bi’j een kiend ien keer, en dan weer wat 

langer, omdebi’j zes menuten. Bi’j een begraffenis gaot et 

krek as in de ere dörpen (6). 

Een inkelde keer wodt d’r nog in de naacht van oold op 

ni’j deur jongen uut et dörp luded. 

